
Høyring av endringar i domstolstruktur. 
 
Det vert vist til høyringsbrev frå Justis- og beredskapsdepartementet, datert 26.01.2022, vedk. 
ovannemnde. Det vert presisert at høyringssvaret er mitt som domstolleiar og at dette ikkje er 
drøfta formelt med dei tilsette ved Hordaland jordskifterett.  
 
Litt om Hordaland jordskifterett.  
Styret i Domstoladministrasjonen vedtok i juni, sak 17/038, at det skulle etablerast felles 
leiing for Nord- og Midhordland jordskifterett og Indre Hordaland jordskifterett. 
Kontorstaden for felles leiar vart lagt til Voss. Ordninga med felles leiar vart først etablert 
som ei mellombels ordning frå 1. januar 2016. I statsråd den 11. august 2017 vart det 
utnemnd fast felles jordskifterettsleiar for Nord- og Midhordland jordskifterett og Indre 
Hordaland jordskifterett. 

Etter domstolsreformen 2021 har Hordaland jordskifterett per i dag til saman fem 
ingeniørårsverk, tre saksbehandlarårsverk og seks dømande årsverk, medrekna domstolleiar.  

Hordaland jordskifterett har to rettsstader, med rettsstader i Bergen og på Voss. 

Hordaland jordskifterett omfatta fylgjande 18 kommunar: Alver, Askøy, Austevoll, 
Austrheim, Bergen, Bjørnafjorden, Eidfjord, Fedje, Kvam, Masfjorden, Modalen, Osterøy, 
Samnanger, Ullensvang, Ulvik, Vaksdal, Voss og Øygarden.  
 
Reform 2021 legg til rette for ei effektiv ressursutnytting 
Tidlegare Indre Hordaland jordskifterett og Nord- og Midhordland jordskifterett var kvar for 
seg relativt små domstolar. Det medførte at domstolane var lite robuste i forhold til endringar 
i saksmengde og då varierande restanse. For små domstolar så vil ein relativ liten endring i 
saksinngangen ha store konsekvensar for brukarane.  Det hadde òg som resultat at det vart 
ulik arbeidsbelastning på dei tilsette. Det var ulik restanse/ventetid og av det så opplevde 
brukarane ulik saksbehandlingstid, alt etter om det var kravd sak på Voss eller i Bergen. 

Etter samanslåing så arbeider alle tilsette på tvers av dei to rettsstadane. Behandlinga av saker 
og andre administrative arbeidsoppgåver kan no leggjast til tilsette ved den rettsstaden der det 
er ledig kapasitet, eller der det er lågast arbeidsbelastning. Det gjev ei god ressursutnytting. 

Ulempen er at dei tilsette no, med eit større sokn, må pårekna å måtte reise meir. 
Hovudregelen er likevel at «sakene skal behandlast ved den rettsstaden som saka geografisk 
høyre heime». I motsetnad til tingretten så er det eigedomane som er partar i jordskiftesaker, 
og dei ligg som kjent der dei er. For å redusera reisebelastninga på dei tilsette så har me lagt 
det opp slik at det er sakene i «randsona», mellom rettsstadane, som vert fordelt på begge 
rettsstadane. Målsettinga er at me skal bruka minst mogleg tid og ressursar på reiser. 
Transportbehovet skal vere så lite som mogleg. 

Ingeniørane er dei som reiser mest, dei har teknisk arbeid på staden/på eigedomane der desse 
ligg. Ingeniørane skal i utgangspunktet få tildelt dei sakene som ligg nærast sin rettsstad. 
Rettsmeklarane reiser òg mykje. Rettsmeklinga er som regel knytt til eitt rettsmeklingsmøte, 
og desse rettsmeklarressursane vert brukt saumlaust innafor heile soknet.  
Saksbehandlarane er dei som reiser minst men har flest oppgåver på tvers av rettsstadane. 
Saksbehandlingssystemet legg til rette for at dei kan ha saksbehandlaroppgåver i saker 
uavhengig av rettsstad. Det ligg difor no til rette for at saksbehandlar på Voss kan vere 
saksbehandlar i saker med dommar frå Bergen, og vice versa.  
Det resulterer at det vert ei jamnare fordeling av arbeidsbelastningen på dei tilsette, 
uavhengig av kva rettsstad dei er knytt til. 

Mindre ressursbruk på «fellestenester» 
Ein liten domstol som har få tilsette (og som berre har ein eller kanskje to innafor kvar 
stillingsgruppe) er sårbar. Tidlegare Nord- og Midhordland jordskifterett og Indre Hordaland 
jordskifterett var, kvar for seg, relativ små domstolar. Reform 2021 medfører at Hordaland 
jordskifterett i dag kan klare seg med eitt postmottak, som er felles for dei to rettsstadane. Det 
er òg etablert felles e-post/telefon som betener begge rettsstadane. Det same gjer seg 
gjeldande innafor eksempelvis behovet for ressursar til rettleiing av partar, der me samla sett 
no bind opp færre ressursar. 

 
Betre tenester for brukarane 
Begge rettsstadane har partar/advokatar som krev sak innafor heile Hordaland. Desse bør bli 
møtt på same vis, uavhengig om det vert kravd sak på Voss eller i Bergen. Når me no er ein 
domstol, så er det òg no felles rutiner ved dei to rettsstadane. Reform 2021 gjev partane meir 
einsarta og føreseieleg behandling av saker for jordskifteretten.  

Raskare saksbehandling. Etter reformen så har domstolen no fleire ressurser samla sett å 
spele på. Og det gjer det lettare å unngå å måtte avlyse rettsmøter grunna sjukdom eller anna 
fråvær. Det same gjeld utsetjing av behandlinga grunna inhabilitet. Alternativet vil vere å 



  

 

 

HORDALAND 
JORDSKIFTERETT 
  

 

3 

måtte overføre sak eller tilkalle dommar. Eit slikt alternativ betinga at det er ledige ressurser 
ved ein anna domstol og at domstolleiar der avstår ressurser. Det kan vera ei utfordring.  
Både overføring av sak og tilkalling av dommar krev både ressurser og det tar tid som igjen 
fører til at behandlinga av sakene ta lengre tid. 

Fysisk så er me framleis til stades på dei same kontora som tidlegare Nord- og Midhordland 
jordskifterett og Indre Hordaland jordskifterett hadde før reformen. Reform 2021 medførte 
etablering av Hordaland jordskifterett som sikra rettsstad både på Voss og i Bergen og det 
gjev lokal forankring og god forståing for lokale forhold. Dette er spesielt viktig i høve til 
sjølvprosederande partar, som me har mange av i jordskifteretten. Det er viktig at domstolen 
er tilgjengeleg og har god forståing av lokale tilhøve. 

Domstolen er blitt meir tilgjengeleg. Det er viktig at me er tilgjengelege for brukarane; det 
gjeld både via telefon/e-post og moglegheit for fysisk oppmøte for rettleiing av spesielt 
sjølvprosederande partar. Små domstolar som kanskje berre har ein eller to tilsette i kvar 
stillingsgruppe er sårbare. No med fleire saksbehandlarar å fordele oppgåvene på, så er 
domstolen blitt meir robust. Domstolen har no eksempelvis kunna etablera ein turnus som 
sikrar at det er tilgjengeleg saksbehandlar for å kunna svare på telefon og e-post. Vidare er 
det etablert ein turnus som sikrar at det er tilgjengeleg ressursar for å kunna gje nødvendig 
rettleiing til partar. 

Domstolane har jamt over ei stabil bemanning, men det kan vere variasjon i saksinngangen, 
antal nye krav om sak. For små domstolar så vil ein forholdsmessig liten auke i 
saksinngangen kunna ha stor betydning for arbeidsbelastning på dei tilsette og naturlegvis då 
saksbehandlingstida. Når me no utfører oppgåver på tvers av rettsstadane så får me ei 
utjamning av både arbeidsbelastning på dei tilsette og utjamning av saksbehandlings-
tida i sakene ved dei to rettsstadane. 
 

Raskare og rimelegare behandling av tvist ved rettsmekling 
Me har no til saman fem «faste» rettsmeklarar med god og nødvendig rettsmeklings-
kompetanse. Dei fem meklarane rettsmeklar uavhengig av rettsstad og tidlegare 
soknegrenser. Det betyr at me har eit godt tilbod til dei partane som ynskjer å løyse tvisten 
ved rettsmekling, med eit rettsforlik. To av meklarane har sin faste kontorstad på Voss og tre 
av meklarane har sin faste kontorstad i Bergen. Det betyr at me òg er robuste i høve til 
mogleg utfordringar knytt til inhabilitet. 

I tida etter at felles leiing vart etablert, så er det utvikla eit godt fagleg og sosialt nettverk. 
Rettsmekling har vore og er eit fokusområde. Med eit større fagmiljø så har det gjort det 
mogleg å bygge god rettsmeklingskompetanse. Me har som nemnt i fleire år før reformen, 
hatt felles leiing. Utan felles leiing av dei to rettsstadane ville me ikkje kunna utvikla den 
rettsmeklingskompetansen me no har. Domstolen har klart å skapa eit sterkt fagmiljø innafor 
rettsmeklingsfaget.  

På same vis kunne ikkje domstolen tilbydd rettsmekling i så stor grad som me gjer i dag. Det 
er etablert gode rutiner for korleis rettsmeklingsarbeidet skal gjennomførast. I alle 
rettsfastsetjande saker tilbyr me no rettsmekling, dersom dei er vurdert eigna for det. 
 
«Spisskompetanse» som felles ressurs. Medarbeidarane har ofte sine spesialområder, sine 
sterke kompetanseområder. Når me no er ein domstol så kan me lettare dra vekslar på 
kvarandre sin særlege kompetanse. Kan dyrke ein form for moderat spesialisering. Det kan 
vere innafor for eksempel IKT, verdivurdering av eigedom, (verdsetjing ved jordskifte), bruk 
av droneteknologi, …, vegkompetanse, rettsmekling, osv. 
 
Etter reform 2021 er Hordaland jordskifterett tilgjengeleg og nær brukarane 
Hordaland jordskifterett er etter reform 2021: 
- Ein domstol med to jamstilte rettsstadar.  
- Ein sjølvstendig og uavhengig domstol lokalisert både på Voss og i Bergen 
- Domstolen er som før tilgjengeleg og lokalt forankra nær brukarane 
- Rettssakene går same stad som før 
- Reformen har utan tvil gjeve domstolen ein større fleksibilitet  
- Gjeve ei betre utnytting av dei samla ressursane, auka effektivitet 
- Domstolen er meir robust og  
- Det ligg til rette for å kunna vidareutvikla eit sterkt fagmiljø. 
 
Som domstolleiar meiner eg ovannemnde viser at dagens domstolstruktur fungerer godt  
og taler mot ei reversering av 2021-reformen. 
 

Domstolstrukturen inn i lova 
Ei endring i domstolstruktur har vore på dagsorden i lang tid. Det har vore krevjande for dei 
tilsette i domstolen å stå i ein uavklart situasjon over lang tid. Det er svært viktig at dei 
tilsette no får tryggleik for at rettsstadane består over tid. 

Svakheita no er at domstolstukturen i dag er forskriftsfesta og ikkje lovbestemt. For at 
domstolstrukturen skal få ro og kunna fungera på ein god måte, må det vera skranker som 
regulerer kva bemanna rettsstader som eksisterer og kva som skal vere minimumsbemanning. 
Bemanninga på dei to rettsstadane (Voss og Bergen) bør ha minimum same bemanning og 
fordeling på stillingsgrupper som i dag. 

Noverande struktur med lokaliseringa av bemanna rettsstadar og kva 
minimumsbemanning det skal vera på rettsstadane, må lovregulerast. Det medfører at 
endringar av struktur må avgjerast av Stortinget gjennom lovendringar. 

Konklusjon 

Som domstolleiar meiner eg dagens struktur ved Hordaland jordskifterett bør førast vidare. 
Strukturen bør sikrast ved å lovfeste dagens soknegrenser, rettsstader og stillingsgaranti. 
 
 
Med helsing 
Hordaland jordskifterett 
 
 
Thorbjørn Svane 
jordskifterettsleiar 

